
DITEBOGO

Ditebogo tse di se nang tekanyo ke di lebisa go Modimo Rara, yo ka dinako
tsotlhe a nneileng boitekanelo, nako le botlhale, fa ke ne ke tshwere phage ka

mangana, go tloga kwa tshimologong go fitlha fa ke digela tiro e.

Gape, ke rata go tshololela malebo a me go Moporofesara M. J. Mojalefa ka
ntlha ya boineelo, bopelotelele le tlhotlheletso ya gagwe gore ke bone toro ya
me e fetoga boammaaruri. Ke tla gakologela tthomamo ya gagwe ka

tshisimogo. Tshwara fela jalo, Mminatau. A Modimo a go okeletse botshelo!

Ke boa ke isa ditebogo go Ngaka P.M. Sebate ka go itima boroko le go
itshokela go buisa tiro yotlhe ya me ka botswapelo. A tlhabolola setlhogo sa
lokwalopatlisiso lo, a bo a tlhotlha puo le mareo. Malebo, o motswedi wa

tlotlofoko motho wetsho!

Malebo a me a leba gape go Mme R. Ramagoshi le Rre D. M. G. Sekeleko ba
ba ntshegeditseng ka dithuso ba bo ba nthotloetsa gore ke kodumele jaaka

moepathutse. Tshwarang fela jalo!

Ke leboga ba motlobo wa dibuka wa Unibesithi ya Pretoria ka go mpulela
mabati a yona ka dinako tsotlhe go bona tshedimosetso e e tlhokegang.
Batho ba bangwe ba ba botlhokwa ba matsapa a bona a ka se keng a
tlodisiwa matlho ke badiredi ba kwa motlobong wa dibuka ba ba jaaka
Hamilton Mphidi, Agnes Mampholo le Annamarie Bezuidenhout ka go se fele
pelo, fa ke ne ke kgarakgatshega ke batla tshedimosetso mabapi le lokwalo
lo. Batlanyi ba tiro e, P. M. Madiga le L.M. Rakolle lo dirile go tlala seatla.
Nelwang ke pula bagaetsho!

Baithutammogo botlhe ba ke neng ke dirisana le bona, segolothata

Mohumagadi Mary Mosetlhe, ka go tshwaraganela le nna kgetse ya tsie.

Mme Maria Prozesky yo o buisitseng a bo a tlhabolola tshosobanyo ya
Seesimane le Ngaka Tesmer yo o tlhabolotseng Seaforikanse mo karolong ya

ditshosobanyo. Malebo!

Ba lefapha la University of Pretoria Post Graduate Bursaries, ka re go lona, lo

dirile go tlala seatla ka go ntshegetsa ka matlole. Le ka moso!

Ke rata go digela ka go rebolela lokwalo lo, go rraagwe bongwanake Robert
John Komati yo o nnileng le seabe se segolo ka go nkema nokeng ka dinako
tsotlhe. Ruri fa e ka bo e se ka tshegetso ya gagwe, ke ka bo ke sa kgona.

Mokone!

Ke iteela kobo moroko ka go leboga kemonokeng ya bongwanake, e leng,
Mpho, Bongi, Tebogo, Tony, Kgomotso | le Kgomotso Il, Celia le Thabo e leng
bana ba ga mogolole ka go nthotloetsa le go ntemosa gore ‘Go ka kgonega’'.

